
Svrha učenja i podučavanja nastavnog predmeta Mehanički i hemijski frizerski procesi obuhvata sticanje 
vještina i znanja potrebnih za uspješan rad u frizerskom salonu. Od teorijskih osnova i tehničkih vještina do 
sigurnosti, kreativnosti i profesionalne pripreme, ovaj  nastavni predmet pruža učenicima sveobuhvatan okvir 
za razvoj njihovih sposobnosti i pripremu za karijeru u frizerstvu.  

Nastavni predmet Mehanički i hemijski frizerski procesi izučava se u drugom i trećem razredu srednje škole za 
zanimanje frizer/vlasuljar. 

Nastavni predmet pripada području stručno-teorijskih predmeta, te je usko povezan s ostalim nastavnim 
predmetima u okviru istog područja, kao što su Osnove frizerstva i dijagnostike, Frizerski preparati, Hemija, 
Praktična nastava. U nastavnom predmetu Mehanički i hemijski frizerski procesi učenje se odvija interaktivno, 
kroz kombinaciju predavanja, radionica i demonstracija. Pristup je usmjeren na učenika, s naglaskom na 
njegovoj aktivnoj uključenosti. Potiče se timski rad, razmjena iskustva i rješavanje problema u zajedničkom 
radu.  

Podučavanje nastavnog predmeta Mehanički i hemijski frizerski procesi doprinosi ostvarivanju vizije, svrhe i 
ciljeva odgoja i obrazovanja tako što učenicima pruža sposobnost profesionalnog rada u frizerskom sektoru, 
razvija njihovu kreativnost, odgovornost, te sposobnost za timski rad.  

Mehanički frizerski procesi odnose se na ključne tehnološke operacije koje frizeri provode kako bi se sirovine 
transformisale u konačne proizvode spremne za aplikaciju na kosu. Učenici će razviti vještine preciznog 
mjerenja, pravilnog miješanja komponenti za frizerske tretmane, te primjene toplinskih i difuzijskih metoda za 
poboljšanje tretmana kose.  

Hemijski frizerski procesi koriste hemijske reakcije za postizanje trajnih ili polutrajnih promjena u kosi. Ovi 
procesi uključuju bojenje, bijeljenje,  trajno oblikovanje i tretmane za izravnavanje. Razumijevanje hemije ovih 
procesa je ključno za postizanje željenih rezultata i očuvanje zdravlja kose. Učenici će biti usmjereni na sticanje 
znanja i vještina o vrstama preoblikovanja kose, vrstama bojenja kose, hemijskim procesima i preparatima, 
testiranju osjetljivosti kože na preparate, potrebu dijagnosticiranja prije hemijskog postupka, zaštitu klijenta i 
frizera tokom hemijskog procesa i provođenje hemijskih procesa na kosi. 

Podučavanje nastavnog predmeta Mehanički i hemijski frizerski procesi doprinosi razvoju ključnih 
kompetencija učenika, uključujući problem-solving kompetenciju, timsku kompetenciju, kreativnost i 
odgovornost. 

 

 

 

 

 

PK1 – Opis predmeta 

 Primjenjivati različite tehnološke operacije (mehaničke, toplotne i difuzione) u frizerskoj praksi, kako 
bi savladali postupke izrade i primjene frizerskih preparata te uspješno obavljali frizerske usluge, 
vodeći računa o kvaliteti i sigurnosti klijenata. 

 Razumjeti hemijske principe koji stoje iza različitih frizerskih tretmana, uključujući bojenje, 
izbjeljivanje, trajnu ondulaciju i keratinske tretmane, objašnjavajući hemijske reakcije i njihove 
posljedice na strukturu kose.  

 Razvijati sposobnost analize i vrednovanja rezultata frizerskih tretmana (hemijskih i mehaničkih), 
procjenjujući uticaj tretmana na kosu i kožu kroz hemijsko i fizičko posmatranje.  

 Prilagođavati tehnike i proizvode specifičnim potrebama klijenata, u zavisnosti od tipa kose (hemijski 
sastav, struktura), boje, stanja (oštećenja) i željenog stila.  

 Razvijati kritičko mišljenje i sposobnost rješavanja problema u frizerskom radu, analizirajući uzroke 
oštećenja kose ili reakcija na hemijske tretmane.  

 Primjenjivati sigurnosne mjere pri radu sa hemikalijama i alatima, uključujući upotrebu zaštitne 
opreme i poštovanje higijenskih standarda.  

 

 

 

 

 

 

 

 

 

 

 

 

 

 

 

PK2 – Ciljevi učenja i podučavanja 

PK3 – Oblasna struktura predmetnog 
kurikuluma 

 

OBLAST A: Tehnološke operacije u frizerstvu 
OBLAST B: Bezbjednost, Higijena i Održivost u Frizerskom Salonu 
OBLAST C: Hemijski procesi preoblikovanja kose 
 

Oblast A: Tehnološke operacije u frizerstvu 
U okviru oblasti tehnoloških operacija u frizerstvu, učenici će imati priliku da se upoznaju s  procesima koji 
značajno doprinose kvalitetu frizerskih usluga. Ove operacije omogućavaju transformaciju sirovina u 
proizvode koji su neophodni za pružanje visokokvalitetnih usluga klijentima. 

Teorijska nastava obuhvatiće tri glavne vrste tehnoloških operacija: mehaničke operacije, koje uključuju 
mjerenje, usitnjavanje, prosijavanje, filtriranje, centrifugiranje i taloženje, a ključne su za pravilnu pripremu i 
obradu frizerskih proizvoda. Toplotne operacije, poput uparavanja, isparavanja, kondenzacije, destilacije i 
toplotne sterilizacije, igraju važnu ulogu u tretmanima kose i sterilizaciji alata. Difuzijske operacije, koje 
uključuju sušenje, rastvaranje, kristalizaciju, ekstrakciju i apsorpciju, koriste se u različitim tretmanima kose i 
kože. 

Kroz praktične laboratorijske vežbe, učenici će razvijati vještine preciznog mjerenja koristeći specijalizovano 
mjerno posuđe, kao što su analitička vaga, menzura, bireta i pipeta. Ovime će steći znanje o formulacijama i 
naučiti kako pravilno miješati komponente za frizerske tretmane, prilagođavajući ih specifičnim potrebama 
kose i klijenata. 

 

 

 Oblast B: Bezbjednost, Higijena i Održivost u Frizerskom Salonu 

Ova oblast naglašava važnost bezbjednosti, higijene i ekološke odgovornosti u frizerskom salonu. Teorijska 
nastava će uključivati detaljno objašnjenje relevantnih propisa o zaštiti zdravlja i životne sredine, kao i pravilnika 
o bezbjednom rukovanju hemikalijama (uključujući skladištenje, upotrebu, i odlaganje). Učenici će se upoznati 
sa važnošću upotrebe zaštitne opreme, pridržavanja higijenskih standarda i pravilnog odlaganja otpada. 
Praktični rad će se fokusirati na primjenu ovih principa u simuliranim situacijama frizerskog salona. Simulacije 
različitih scenarija (npr., izlivanje hemikalija, alergijske reakcije) će pomoći učenicima da razviju kritičko 
razmišljanje i sposobnost reagovanja u vanrednim situacijama. Naglasak će biti na prevenciji i rješavanju 
problema, uzimajući u obzir kako teorijske aspekte, tako i praktična iskustva. 

Oblast C: Hemijski Procesi preoblikovanja kose 

Ova oblast omogućava učenicima da razviju ključne vještine poput kritičkog razmišljanja i problem-solving 
kompetencija, jer će se upoznati kako različiti hemijski tretmani utiču na strukturu kose. 
Kroz teorijsku nastavu, učenici će istraživati hemijske reakcije u kosi, uključujući ulogu reducenata i 
oksidansa koji su ključni za kidanje i formiranje novih disulfidnih veza u procesu hladne trajne ondulacije. 
Ove informacije obogatiće njihovo razumijevanje o procesu stvaranja željenog oblika kovrdža, ali će ih 
takođe osnažiti da primjenjuju sigurnosne procedure tokom tretmana.   
Učenici će istraživati kako sastojci boja, kao što su oksidansi i pigmenti, utiču na prirodne pigmente u kosi 
i značaj pH vrijednosti i koncentracije u postizanju željenih nijansi. 
Analizirat će se dugoročni efekti bojenja na zdravlje kose, uključujući oštećenja uzrokovana prekomjernim 
bojenjem, te tehnike zaštite kose. Osim teorijskog znanja, učenici će naučiti pravilne postupke prilikom 
bojenja, uključujući miješanje boje i vrijeme izlaganja, kako bi osigurali sigurnost i efikasnost tretmana. 
Također će se upoznati  kako bijeljenje kose utiče na melanine, pigmente odgovorne za boju kose. 
Razumjeće važnost reakcije oksidacije, pri čemu peroksid razgrađuje melanin, prodirući u strukturu kose 
i mijenjajući njenu boju. Analizirati će različite koncentracije oksidansa i njihov uticaj na intenzitet 
bijeljenja, kao i važnost vremena izlaganja kose bijelilu za postizanje željenog rezultata. 
Razumjevanje hemijskih procesa u kosi pruža temelj za pružanje kvalitetnih frizerskih usluga, 
omogućavajući učenicima da pravilno primjenjuju tehnike hladne trajne ondulacije, keratinskog 
tretmana, bojenja i bijeljenja kose koje rezultiraju zdravijim i dugotrajnim izgledom kose klijenata.  

A 
TEHNOLOŠKE OPERACIJE U FRIZERSTVU 
Ishod učenja 

A.1.1. Analizira 
tehnološke operacije u 
frizerstvu. 
 

 

 

 

 

A.1.2. Primjenjuje 
tehnološke operacije u 
frizerstvu. 

 

 

 

 

 

Indikatori 
 
A.1.1.1. Opisuje osnovne vrste tehnoloških operacija (mehaničke, toplotne i 
difuzijske) primjenjivane u frizerskoj praksi.  
A.1.1.2. Prepoznaje specifične frizerske usluge u kojima se koriste određene 
tehnološke operacije. 
A.1.1.3. Razlikuje mehaničke, toplotne i difuzione tehnološke operacije. 
A.1.1.4. Objašnjava primjenu tehnoloških operacija u frizerstvu 
(mjerenje,miješanje, sušenje, sterilizacija, difuzija,...). 
 
 
A.1.2.1. Primjenjuje mehaničke operacije poput usitnjavanja, filtriranja i 
centrifugiranja pri izradi frizerskih preparata. 
A.1.2.2. Mjeri i miješa komponente prilikom izrade frizerskih preparata, 
slijedeći propisane omjere. 
A.1.2.3. Vrši odabir odgovarajuće mehaničke operacije za specifične zadatke u 
frizerskoj praksi, kao što je priprema maske za kosu ili otklanjanje nečistoća iz 
proizvoda. 
A.1.2.4. Koristi toplinske procese (npr. uparavanje, isparavanje, destilacija) u 
pripremi frizerskih preparata ili alatima za friziranje. 
A.1.2.5. Koristi difuzijske tehnike za optimizaciju tretmana, npr. za postizanje 
boljih rezultata kod hidratacije kose ili prilikom bojenja. 
  

KLJUČNI SADRŽAJI 

Mehaničke operacije (mjerenje mase i zapremine, usitnjavanje, prosijavanje, miješanje...), toplotne 
operacije (isparavanje, ukuhavanje, hlađenje, toplotna sterilizacija...), difuzione operacije (Sušenje, 
rastvaranje, ekstrahovanje, apsorpcija, adsorpcija) 

PREPORUKE ZA OSTVARENJE ISHODA 

Mogućnosti efikasnog učenja i poučavanja tematske cjeline – metodičke smjernice 

Oblast Tehnološke operacije u frizerstvu je tako koncipiran da omogućava učenicima da stiču osnovna 
teorijska i praktična znanja i vještine iz ove oblasti. Prilikom realizacije ove oblasti učenike treba motivisati 
na aktivno učenje, samostalan i timski rad.  
Aktivno učenje putem demonstracija i simulacija omogućava učenicima da razumiju razliku između 
mehaničkih, toplotnih i difuzijskih operacija. Laboratorijske vježbe, kao što su mjerenje pomoću menzura i 
pipeta, omogućavaju učenicima da primijene stečeno znanje u realnim situacijama.  Učenici trebaju steći 
praktične vještine osnovnih tehnoloških operacija u frizerstvu kao što su mjerenje, usitnjavanje, miješanje, 
itd. 
Upotreba tehnologije, poput video materijala i animacija, pomaže učenicima da vizualiziraju složene 
procese.  

 Srednje II 

Godine učenja i podučavanja predmeta: 1 

PK4 – Odgojno-obrazovni ishodi 

Analize studija slučaja i zadaci za refleksiju omogućavaju učenicima da testiraju svoje razumijevanje. Važno 
je razviti vještine praćenja efekata hemijskih tretmana na kosu. Simulacije različitih frizerskih tretmana 
omogućavaju učenicima da primijene tehnološke operacije u stvarnim uvjetima.  
Nastava treba biti interaktivna i usmjerena na postizanje ravnoteže između teorije i prakse. Kroz ove 
metode, učenici stiču ključna znanja za pružanje sigurnih i efikasnih frizerskih usluga. 

Mogućnost ostvarivanja međupredmetne povezanosti – međupredmetna korelacija 

Oblast Tehnološke operacije u frizerstvu može se povezati s različitim predmetima i oblastima na sljedeći 
način: 

 Matematika u struci: Učenici primjenjuju matematičke vještine za precizno mjerenje sastojaka pri 
izradi frizerskih preparata. Na primjer, pri miješanju boje za kosu, koriste odgovarajuće mjere (kg, 
g, dm³, cm³) za izračunavanje potrebnih omjera hemikalija, čime se osigurava tačnost i efektivnost 
procesa. 

 Frizerski preparati: Korištenje mehaničkih, toplotnih i difuzijskih operacija za izradu i primjenu 
frizerskih preparata poput maski, boja i šampona, omogućava postizanje željenih efekata na kosi. 
Učenici uče kako odabrati odgovarajuće preparate za specifične tretmane, kao i kako primijeniti 
tehnološke operacije za postizanje optimalnih rezultata. 

 Hemija: Znanje iz hemije je ključno za pravilnu upotrebu laboratorijskog posuđa i izvođenje 
tehnoloških operacija. Učenici koriste hemijske principe za mjerenje (vaganje, mjerenje zapremine), 
usitnjavanje, miješanje i druge operacije, čime omogućavaju pravilnu reakciju između sastojaka i 
osiguravaju sigurnost i efikasnost frizerskih tretmana. 

 Praktična nastava: U praktičnoj nastavi, učenici primjenjuju mehaničke tehnike, poput miješanja i 
usitnjavanja pri pripremi frizerskih preparata. Takođe, uče kako koristiti difuzijske tehnike, poput 
apsorpcije boje i hidratacije kose, kao i toplinske operacije, npr. toplotnu sterilizaciju, čime 
osiguravaju kvalitetu i sigurnost tretmana. 

Mogućnosti odgojnog djelovanja i razvoja ključnih kompetencija – kompetencijski pristup 

 Komunikacijska kompetencija, matematičke vještine za precizno mjerenje i izračunavanje omjera u 
frizerskim preparatima, koristeći odgovarajuće mjernе jedinicе.  

 Digitalne kompetencija za bilježenje i praćenje rezultata tehnoloških operacija, kao i za izradu izvještaja 
o tretmanima. 

 Učenici će razviti vještine primjene tehnoloških operacija u frizerstvu. 

 Razvijaće sposobnost za timski rad u izvođenju tehnoloških operacija, uz efikasnu komunikaciju i podjelu 
zadataka. 

 Učenici će usvojiti profesionalni pristup i primjenjivati sigurnosne i etičke standarde prilikom izvođenja 
tehnoloških operacija. 

 

B 
BEZBJEDNOST, HIGIJENA I ODRŽIVOST U FRIZERSTVU 

Ishodi učenja 

B.1.1. Primjenjuje 
bezbjednosne i higijenske 
procedure u frizerskom 
salonu u skladu sa 
važećim propisima i 
standardima. 

 

Indikatori  
B.1.1.1. Opisuje osnovne bezbjednosne i higijenske procedure u frizerskom 
salonu. 
B.1.1.2. Objašnjava značaj upotrebe zaštitne opreme (rukavice, maske, 
naočare). 
B.1.1.3. Opisuje postupke dezinfekcije i sterilizacije alata i pribora. 
B.1.1.4. Analizira i primjenjuje procedure za bezbjedno rukovanje hemikalijama 
(skladištenje, miješanje, upotreba). 

B.1.2.  Sprovode osnovne 
principe upravljanja 
otpadom i ekološke 
prakse u frizerskom 
salonu. 

 

 

 

B.1.3. Prepoznaje 
bezbjednosne i higijenske 
rizike u frizerskom salonu.  
 

B.1.2.1. Opisuje različite vrste otpada u frizerskom salonu (opasan, neopasan, 
reciklažni). 
B.1.2.2. Objašnjava procedure za sortiranje i odlaganje otpada u skladu sa 
važećim propisima. 
B.1.2.3. Analizira uticaj različitih frizerskih preparata i materijala na životnu 
sredinu. 
B.1.2.4. Predlaže mjere za smanjenje negativnog uticaja na životnu sredinu 
(npr. korištenje ekološki prihvatljivih proizvoda). 
 
 
B.1.3.1. Identifikuje potencijalne bezbjednosne i higijenske rizike u frizerskom 
salonu. 
B.1.3.2. Predlaže preventivne mjere za spriječavanje nesreća i povrjeđivanja. 
B.1.3.3. Razvija plan za postupanje u vanrednim situacijama (npr. izlivanje 
hemikalija, alergijske reakcije). 
B.1.3.4. Ocjenjuje efikasnost različitih metoda za dezinfekciju i sterilizaciju. 

KLJUČNI SADRŽAJI 

Značaj higijene u frizerskoj struci, Tehnike održavanja higijene kože i njenih derivata, Lična priprema i 
priprema radnog mjesta za rad, Zaštita korisnika usluga u odnosu na frizersku proceduru, Dezinfekcija i 
sterilizacija u frizerskom salonu, Metode dezinfekcije i sterilizacije alata, pribora i opreme, Sortiranje i 
odlaganje alata i pribora nakon upotrebe, Važeći propisi o zaštiti okoliša u frizerskoj djeatnosti, Sortiranje i 
odlaganje otpada u skladu s propisima o zaštiti životne sredine 

 

PREPORUKE ZA OSTVARENJE ISHODA 

Mogućnosti efikasnog učenja i podučavanja – metodičke smjernice 

Bitno je fokusirati se na teorijske aspekte kroz detaljno proučavanje propisa i smjernica. Nastava treba 
uključivati objašnjenje pravilnika o zaštiti zdravlja, bezbjednom rukovanju hemikalijama i ekološkoj 
odgovornosti.  
Korištenje simulacija različitih scenarija, poput izlivanja hemikalija ili alergijskih reakcija, pomaže učenicima 
da primijene teorijska znanja u situacijama koje mogu nastati u salonu. Ove simulacije omogućavaju 
učenicima da razvijaju kritičko razmišljanje i sposobnost brzog reagovanja u vanrednim situacijama. Takođe, 
važno je angažovati učenike kroz diskusije koje podstiču razmjenu mišljenja i jačaju razumijevanje 
sigurnosnih i ekoloških principa.  
Ishodi se postižu povezivanjem i primjenom usvojenih teorijskih sadržaja o važećim higijenskim odredbama 
u frizerskom salonu te usvajanjem vještina o pravilnom korištenju higijenskih odredbi u frizerskom salonu. 
Preporučuje se upotreba pokaznih sredstava za demonstriranje pojava, gdje je to moguće, kao i upotreba 
internet prezentacija i simulacija u cilju boljeg razumijevanja teorijskih znanja. Nastava treba da bude 
aktivna, sa uključivanjem svih učenika. 

 

Mogućnost ostvarivanja međupredmetne povezanosti – međupredmetna korelacija 

Moguća je korelacija sa nastavnim sadržajima iz nastavnih predmeta: 

 Ekologija - smanjenje negativnog uticaja frizerske industrije na životnu sredinu,  

 Frizerski preparati - Pravilno rukovanje frizerskim preparatima je važno u frizerskim salonima, 

 Hemija - Ključna je za bezbjednu upotrebu frizerskih preparata. Učenici će razumjeti kako hemikalije 
utiču na zdravlje i sigurnost, te kako pravilno rukovati proizvodima i skladištiti ih u skladu s 
hemijskim propisima. 

 Praktična nastava – Učenici će  primjenjivati teorijska saznanja o bezbjednosti, higijeni i održivosti 
kroz konkretne zadatke. Takođe, kroz simulacije vanrednih situacija (npr. izlivanje hemikalija, 
alergijske reakcije), učenici će razvijati sposobnost brzog reagovanja i rješavanja problema u 
stvarnom radnom okruženju 
 

Mogućnosti odgojnog djelovanja i razvoja ključnih kompetencija – kompetencijski pristup 

 
Kod učenika će se razvijati nekoliko ključnih kompetencija:  

 Komunikacijske vještine će biti unaprijeđene, omogućavajući im da jasno i precizno izraze informacije o 
sigurnosti, higijeni i održivosti koristeći stručnu terminologiju u usmenoj i pisanoj formi.  

 Učenici će razvijati kritičko razmišljanje, što će im pomoći u analizi i procjeni bezbjednosnih i ekoloških 
rizika, omogućavajući donošenje informisanih odluka tokom rada u frizerskom salonu.  

 Usvojiće praktične vještine rukovanja hemijskim preparatima i primjenu procesa dezinfekcije i 
sterilizacije, čime će osigurati sigurnost i higijenu u salonu.  

 Razvijaće vještine saradnje kroz rad u timovima, što će poboljšati njihovu sposobnost zajedničkog 
rješavanja problema i implementacije sigurnosnih procedura.  

C 
HEMIJSKI PROCESI PREOBLIKOVANJA KOSE  

Ishod učenja 

 

C.1.1. Analizira hemijski 
sastav kose i opisuje 
faktore koji utiču na 
njeno zdravlje i kvalitet. 

 

 

 

 

C.1.2. Analizira hemijske 
procese tokom frizerskih 
tretmana preoblikovanja 
kose hladnom trajnom 
ondulacijom i 
keratinskim tretmanom. 

 

 

 

 

 

 

Indikatori 
 
C.1.1.1. Opisuje glavne hemijske komponente kose (proteini, lipidi, voda, 
pigmenti) i njihovu ulogu u strukturi i funkcionisanju kose. 
C.1.1.2. Objašnjava uticaj pH vrijednosti na strukturu i stanje kose, uključujući i 
uticaj na njenu poroznost. 
C.1.1.3. Opisuje uticaj različitih faktora (genetika, ishrana, životna sredina, 
prethodni tretmani) na zdravlje i kvalitet kose, povezujući te faktore sa 
hemijskim procesima u kosi. 
C.1.1.4. Upoređuje različite tipove kose (npr. normalna, suha, masna, oštećena) 
na osnovu hemijskog sastava i fizičkih svojstava. 
 
 
C.1.2.1. Objašnjava procese hemijskog preoblikovanja kose keratinskim 
tretmanom i hladnom trajnom ondulacijom (oksidacija, redukcija i 
neutralizacija). 
C.1.2.2. Predviđa potencijalne hemijske reakcije koje se odvijaju u dlaci tokom 
keratinskog tretmana i HTO i njihove posljedice na osnovu sastava preparata i 
stanja kose. 
C.1.2.3. Navodi faze hemijskog preoblikovanja kose hladnom trajnom 
ondulacijom i keratinskim tretmanom. 
C.1.2.4.  Opisuje faze hemijskog procesa preoblikovanja kose hladnom trajnom 
ondulacijom i keratinskim tretmanom. 
C.1.2.5. Objašnjava odabir preparata za završetak hemijskog procesa 
preoblikovanja kose hladnom trajnom ondulacijom i keratinskim tretmanom. 
C.1.2.6. Analizira načine njege kose nakon hladne trajne ondulacije i keratinskog 
tretmana. 

C.1.3. Analizira greške u 
hemijskim procesima 
preoblikovanja kose 
hladnom trahnom 
ondulacijom i 
keratinskim tretmanom i 
njihove uzroke. 

 

 

 

C.1.3.1. Navodi greške u hemijskim procesima preoblikovanja kose hladnom 
trajnom ondulacijom i keratinskim tretmanom i njihove uzroke.  
C.1.3.2. Opisuje pogreške nastale u hemijskom procesu preoblikovanja kose 
hladnom trajnom ondulacijom i keratinskim tretmanom.  
C.1.3.3. Povezuje određene uzroke pogrešaka s pogreškama nastalim u 
hemijskom procesu preoblikovanja kose hladnom trajnom ondulacijom i 
keratinskim tretmanom.  
C.1.3.4. Predlaže načine otklanjanja pogreške u hemijskom procesu 
preoblikovanja kose. 

KLJUČNI SADRŽAJI 

-Hladna trajna ondulacija, Hemijski procesi u dlaci tokom izrade HTO, Prikazivanje hemijskim jednačinama 
nastalih procesa u dlaci pri izradi HTO, Faze izrade hladne trajne ondulacije, Vrste grešaka koje mogu nastati 
pri zradi HTO, Uzroci nastanka grešaka, Pravljenje plana za rješavanje nastalih grešaka, Keratinski tretman 
kose, Hemijski procesi u dlaci tokom izrade keratinskog tretmana, Prednosti i nedostaci keratinskog 
tretmana, Njega kose nakon hemijskih procesa preoblikovanja kose (HTO i keratinski tretman) 

PREPORUKE ZA OSTVARENJE ISHODA 

Mogućnosti efikasnog učenja i podučavanja – metodičke smjernice 

Za efikasno učenje o hemijskim procesima preoblikovanja kose hladnom trajnom ondulacijom i keratinskim 
tretmanima, preporučuje se upotreba vizualnih materijala kao što su dijagrami i animacije koji prikazuju 
hemijske reakcije u kosi. Interaktivne simulacije mogu pomoći učenicima da bolje razumiju procese i povežu 
teoriju s praksom.  
Diskusije i studije slučaja omogućavaju učenicima da analiziraju konkretne scenarije, razvijajući kritičko 
mišljenje o učincima tretmana na kosu.  
Kroz simulacije različitih reakcija na tretmane, učenici mogu prepoznati moguće nuspojave i rješenja za 
njihove prevenciju.  
Demonstracija postupaka primjene reducenata i oksidanasa pomoći će učenicima da razumiju tehnike, a 
posebna pažnja bit će posvećena sigurnosnim mjerama. Korištenje prethodnog znanja iz hemije omogućava 
učenicima da povežu naučene pojmove s frizerskom praksom. Prezentacije i izvještaji mogu se koristiti za 
procjenu učenikovog razumijevanja, dok će povezivanje s realnim primjerima omogućiti učenicima da 
primjene naučeno u frizerskim tretmanima. Na taj način, učenici će steći kompetencije za sigurno i efikasno 
primjenjivanje hemijskih tretmana. 
Prilikom realizacije ove oblasti učenike treba motivisati na aktivno učenje, samostalan i timski rad.  
Nastava treba da bude aktivna, sa uključivanjem svih učenika. 
U radu sa darovitim učenicima treba zadavati problemske praktične zadatke koji podstiču na razmišljanje, 
zaključivanje i analizu problema. 

Mogućnosti ostvarivanja međupredmetne povezanosti – međupredmetne korelacije 

Moguće je ostvarivanje međupredmetne korelacije sa sadržajima sljedećih nastavnih predmeta: 
 Frizerski preparati: U ovoj oblasti, učenici se bave odabirom odgovarajućih frizerskih preparata za 

hladnu trajnu ondulaciju i keratinski tretman, vodeći računa o tipu kose. Takođe, analiziraju djelovanje 
tih preparata na kosu i kožu, kao i pravilnu njegu kose nakon završetka tretmana, kako bi postigli 
dugoročne i sigurne rezultate. 

 Hemija: Poznavanje hemijskog sastava kose, kao i hemijskih reakcija koje se dešavaju prilikom primjene 
frizerskih preparata (kao što je kidanje disulfidnih veza u kosi i njihovo kasnije obnavljanje), od 
esencijalne je važnosti. Razumijevanje ovih reakcija pomaže učenicima da pravilno izaberu tretmane i 
pripreme odgovarajuće smjese za postizanje željenih rezultata bez oštećenja kose. 

 Komunikacijska psihologija: U ovoj oblasti, učenici razvijaju vještine savjetovanja klijenata o odabiru 
frizura i njezi kose, uz poseban naglasak na poštivanje želja klijenata. Takođe, od velikog značaja je i 
komunikacija u kontekstu sigurnosti klijenata, kako bi se osigurali najbolji rezultati u skladu s njihovim 
potrebama i željama. 

 Matematika u struci: Matematičke vještine igraju ključnu ulogu u određivanju tačnih proporcija i 
koncentracija frizerskih preparata koji se koriste u procesima kao što su hladna trajna ondulacija i 
keratinski tretman. Učenici koriste matematiku za izračunavanje potrebnih količina hemikalija. 

 Praktična nastava: Stečena teorijska i praktična znanja iz ove oblasti primjenjuju se u svakodnevnom 
radu, gdje učenici kroz praktičnu nastavu usavršavaju svoje vještine u cilju poboljšanja kvaliteta 
frizerskih usluga. Na taj način, oni razvijaju sposobnost da savladaju sve tehničke aspekte primjene 
trajne ondulacije i keratinskih tretmana, uz pridržavanje sigurnosnih standarda i visoke profesionalnosti. 

 
 
Mogućnosti odgojnog djelovanja i razvoja ključnih kompetencija – kompetencijski pristup 

 Učenici razvijaju sposobnost samostalnog učenja, istraživanja i prikupljanja informacija o hemijskim 
procesima u frizerstvu. Koriste različite izvore informacija (udžbenici, časopisi, internet) i razvijaju 
strategije za učenje i pamćenje informacija. 

 Učenici razvijaju sposobnost jasnog i preciznog izražavanja, kako usmenog tako i pismenog, koristeći 
odgovarajuću terminologiju.  

 Učenici analiziraju probleme, identifikuju uzroke i predlažu rješenja u vezi sa hemijskim procesima 
preoblikovanja kose hladnom trajnom ondulacijom i keratinskim tretmanom (npr., oštećenje kose, 
neželjene reakcije). Razvijaju sposobnost kritičkog mišljenja i analize. 

 Učenici koriste digitalne alate i resurse za prikupljanje informacija, istraživanje i prezentaciju rezultata.  

 Učenici primjenjuju matematička znanja za analizu i interpretaciju podataka (npr., proračun 
koncentracija, određivanje proporcija). Naučiće da koriste formulacije i odgovarajuće jedinice mjere. 

C 
HEMIJSKI  PROCESI PREOBLIKOVANJA KOSE 
Ishod učenja 

 

C.2.1. Analizira hemijske 
procese preoblikovanja 
kose bojenjem, 
uključujući uticaj različitih 
faktora na strukturu 
kose. 
 

 

 

 

C.2.2. Analizira različite 
hemijske tretmane kose  i 
njihov uticaj na zdravlje 
kose. 

 

 

Indikatori 
 
C.2.1.1. Dijagnosticira stanje kose u svrhu bojenja objašnjavajući fiziologiju 
prirodne boje kose, spektar boja, te svrhu Ostwaldovog kruga boja u 
kolorimetriji. 
C.2.1.2. Analizira hemijske procese koji se dešavaju tokom bojenja kose i 
objašnjava uticaj razvijača i drugih komponenti na strukturu i kvalitet kose. 
C.2.1.3. Opisuje osnovne tehnike bojenja kose (bojenje izrastka, bojenje 
cijele dužine kose i bojenje sijede kose i dr.) uključujući pravilan način 
miješanja, nanošenja preparata, te pranja kose korisniku usluga nakon 
izvedenog procesa bojenja kose. 
C.2.1.4. Objašnjava hemijsko djelovanje preparata za korekciju boje kose. 
 
 
C.2.2.1. Upoređuje različite tehnike bojenja i analizira prednosti i nedostatke 
svake tehnike u smislu oštećenja kose. 
C.2.2.2 Analizira uticaj različitih faktora (npr. temperatura, vrijeme 
djelovanja, koncentracija preparata za bojenje kose) na kvalitet hemijskih 
tretmana. 
C.2.2.3. Identifikuje uzroke neželjenih hemijskih reakcija tokom tretmana 
kose (npr., oštećenje kose, alergijske reakcije) i predlaže metode za njihovo 
sprječavanje. 
 

KLJUČNI SADRŽAJI 

Fiziologija prirodne boje kose, Boja kose i vrste pigmenata u kosi, Svrha Ostwaldovog kruga u kolorimetriji, 
Hemijske promjene u dlaci prilikom bojenja kose, Osnovne tehnike bojenja kose (bojenje izrastka, bojenje 
cijele dužine kose i bojenje sijede kose i dr.), Stepeni bojenja kose (nijansiranje, kolorisanje, bojenje i 
bijeljenje), Razlike između pojedinih stepena bojenja kose, Postupak bojenja kose trajnim/oksidacionim 
bojama, Korekcija boje kose, Bojenje svijetle kose u tamniju nijansu, Svijetlo bojenje kose, Višestepeno 
bojenje kose,  Bojenje brade i brkova, Bojenje obrva i trepavica,  Bojenje sijede kose 

PREPORUKE ZA OSTVARENJE ISHODA 

Mogućnosti efikasnog učenja i podučavanja – metodičke smjernice 

Oblast Hemijski procesi preoblikovanja kose bojenjem je tako koncipiran da omogućava učenicima da stiču 
osnovna teorijska znanja i vještine iz ove oblasti. Prilikom realizacije ove oblasti učenike treba motivisati na 
aktivno učenje, samostalan i timski rad.  
Ova oblast zahtijeva duboko razumijevanje hemijskih procesa i njihovu primjenu u frizerskoj praksi. Efikasno 
učenje može se postići kroz kombinaciju teorijskih nastava i interaktivnih metoda, kao što su simulacije i 
analize slučajeva.  
U prvom koraku, ključno je učenicima omogućiti da shvate osnovne hemijske reakcije, poput oksidacije i 
redukcije, te kako one utiču na promjenu boje kose. Metodičko pristupanje omogućava razumijevanje uloge 
oksidansa, pigmenata i pH vrijednosti u procesu bojenja.  

 Srednje III 

Godine učenja i podučavanja predmeta: 2 

U nastavi, preporučuje se koristiti vizualne prikaze ili animacije koje objašnjavaju kako hemikalije reagiraju 
s kosom. 
Praktično učenje, iako teorijsko, može uključivati simulaciju različitih scenarija bojenja u učionici. Simulacije 
mogu obuhvatiti pravilno miješanje boja, postavljanje vremena izlaganja i analizu različitih tipova kose na 
kojima će učenici razmatrati različite reakcije boja i njihov učinak na strukturu kose. Ovdje je korisno koristiti 
laboratorijske modele koji prikazuju promjene u boji kose tokom vremena. 
Osim toga, učenici bi trebali proučiti i dugoročne efekte bojenja, te način kako prekomjerno bojenje utječe 
na zdravlje kose. U tu svrhu, studenti mogu analizirati studije slučajeva i diskutirati o tehnikama zaštite kose 
i korištenju ekološki prihvatljivih boja. Takođe, tokom teorijskog rada, koristiće se diskusije i rješavanje 
problema kako bi se usmjerila pažnja na važnost njege kose nakon bojenja. 
Kombinacijom teorijskog znanja, simulacija i analize stvarnih situacija, učenici će moći bolje razumjeti 
procese bojenja, razviti vještine potrebne za sigurnu primjenu tehnika bojenja te pružiti usluge koje ne samo 
da mijenjaju boju, već i čuvaju zdravlje kose. 
U radu sa darovitim učenicima treba zadavati problemske praktične zadatke koji podstiču na razmišljanje, 
zaključivanje i analizu problema. 

 

Mogućnosti ostvarivanja međupredmetne povezanosti – međupredmetne korelacije 

Moguće je ostvarivanje međupredmetne povezanosti sa sadržajima sljedećih nastavnih predmeta: 

 Matematika u struci – Matematičke vještine igraju ključnu ulogu u teorijskoj i praktičnoj primjeni 
hemijskih procesa bojenja kose. U teorijskoj nastavi, učenici koriste matematiku za izračunavanje 
proporcija i koncentracija boja, oksidanata i aktivatora. Na primjer, pravilno miješanje boje i oksidansa 
zahtijeva poznavanje osnovnih matematičkih operacija kao što su množenje, dijeljenje i rad sa 
procentima. Učenici će također naučiti kako izračunati potrebne količine boje i hemijskih supstanci na 
temelju dužine i debljine kose, što omogućava prilagodbu tretmana različitim tipovima kose i 
specifičnim željama klijenata. 

 Praktična nastava – U sklopu teorijske nastave o hemijskom procesu bojenja kose, učenici stiču duboko 
razumijevanje hemijskih reakcija koje se dešavaju prilikom bojenja kose, kao što su reakcije između boje, 
oksidanta i kose. Ovo teorijsko znanje postaje osnovna smjernica za primjenu hemikalija u praksi. Na 
primjer, učenici će naučiti kako izračunati potrebnu koncentraciju oksidanta (npr. vodonik-peroksida) u 
zavisnosti od željenog efekta boje, tipa kose i drugih faktora, kao što su početna boja kose i željeni ton. 
Kroz primjenu tih proračuna, učenici će moći odabrati odgovarajući omjer boje i oksidanta za specifičan 
tretman, čime se osigurava optimalan rezultat bojenja, kao i sigurno i efikasno sprovođenje tretmana u 
praksi. 

 

Mogućnosti odgojnog djelovanja i razvoja ključnih kompetencija – kompetencijski pristup 

 Učenici razvijaju sposobnost samostalnog učenja, istraživanja i prikupljanja informacija o hemijskim 
procesima u frizerstvu. Koriste različite izvore informacija (udžbenici, časopisi, internet) i razvijaju 
strategije za učenje i pamćenje informacija. 

 Učenici razvijaju sposobnost jasnog i preciznog izražavanja, kako usmenog tako i pismenog, koristeći 
odgovarajuću terminologiju.  

 Učenici analiziraju probleme, identifikuju uzroke i predlažu rješenja u vezi sa hemijskim procesima 
preoblikovanja kose bojenjem (npr., oštećenje kose, neželjene reakcije). Razvijaju sposobnost kritičkog 
mišljenja i analize. 

 Učenici primjenjuju matematičke principe u analizi i primjeni hemijskih formula i reakcija tokom procesa 
bojenja kose.  

 Učenici koriste digitalne alate i resurse za prikupljanje informacija, istraživanje i prezentaciju rezultata.  

 Učenici će razvijati vještine saradnje kroz rad u timovima, što će poboljšati njihovu sposobnost 
zajedničkog rješavanja problema i implementacije sigurnosnih procedura.  

C 
HEMIJSKI PROCESI PREOBLIKOVANJA KOSE  

Ishod učenja 

 

C.3.1. Analizira hemijske 
procese izbjelljivanja 
kose, uključujući uticaj 
različitih faktora na 
strukturu dlake. 
 

 

 

C.3.2. Analizira uticaj 
hemijskog procesa 
izbjeljivanja na zdravlje 
kose. 

 

 

Indikatori 
 
C.3.1.1. Objašnjava svrhu zaštite klijenta za provedbu postupka izbjeljivanja 
kose.  
C.3.1.2. Analizira postupak hemijskog procesa izbjeljivanja kose 
objašnjavajući podjelu kose, pripremu preparata za izbjeljivanje, te sam 
redoslijed postupka kod potpunog izbjeljivanja. 
C.3.1.3. Analizira klasično pramenovanje kose pomoću kape i raznih vrsta 
folija, navodeći prednosti i nedostatke. 
C.3.1.4. Opisuje modne tehnike pramenova sa toplotom i bez nje. 

 
 
C.3.2.1. Analizira uticaj različitih faktora (npr. temperatura, vrijeme 
djelovanja, koncentracija preparata) na kvalitet hemijskih tretmana 
izbjeljivanja kose. 
C.3.2.2. Identifikuje uzroke neželjenih hemijskih reakcija tokom izbjeljivanja  
kose (npr. oštećenje kose, alergijske reakcije) i predlaže metode za njihovo 
sprječavanje. 
 

KLJUČNI SADRŽAJI 

Utvrđivanje kvaliteta i stanja kose prije izbjeljivanja, Utvrđivanje boje kose i provjera osjetljivosti, Metode 
odjeljivanja kose u svrhu pramenovanja, Odstranjivanje boje-dekoloracija, Izbjeljivanje kose, Klasično 
pramenovanje kose pomoću kape, Kasično pramenovanje kose pomoću raznih vrsta folija, Modne tehnike 
izrade pramenova, Razlike pri izradi modne tehnike pramenova na prirodnoj i obojenoj kosi, Odabir 
preparata za pranje kose nakon izbjeljivanja, Osnovna i specijalna njega kose i vlasnih dodataka 

PREPORUKE ZA OSTVARENJE ISHODA 

Mogućnosti efikasnog učenja i podučavanja – metodičke smjernice 

Ključni izazov u podučavanju je povezivanje teorijskih hemijskih procesa s praktičnim aspektima njihove 
primjene u frizerskoj industriji. Za efikasno učenje i podučavanje, važno je da nastava bude jasno 
strukturirana, uz naglasak na interaktivne metode koje omogućavaju učenicima da razumiju i primijene 
složene hemijske reakcije. 
Korištenje modela i slika za objašnjavanje promjena u strukturi kose tokom procesa bijeljenja može pomoći 
učenicima da steknu bolju predstavu o mikroskopskim promjenama unutar kose.  
Simulacije reakcija oksidacije, primjerice kroz demonstracije promjena boje kose pri primjeni različitih 
koncentracija oksidansa, mogu pomoći učenicima da vizualiziraju teorijske procese. Takođe, simulacije 
učenja mogu uključivati analizu učinaka prekomjernog korištenja bijelila na zdravlje kose, uz korištenje 
primjera iz stvarnog života ili prikaza oštećenja kose na mikroskopskom nivou. 
Za bolje razumijevanje učinaka dugoročne primjene bijeljenja na zdravlje kose, učenici mogu analizirati 
konkretne slučajeve i studije, istražujući kako oštećenja keratina utiču na strukturu kose.  
S obzirom na značaj zaštite kose tokom procesa, nastavnici mogu koristiti studije slučaja kako bi učenicima 
predstavili različite strategije njege kose prije, tokom i nakon bijeljenja. 

Mogućnosti ostvarivanja međupredmetne povezanosti – međupredmetne korelacije 

Moguće je ostvarnivanje međupredmetne povezanosti sa nastavnim sadržajima sljedećih nastavnih 
predmeta: 

Matematika u struci - Učenici će koristiti matematičke vještine za izračunavanje proporcija i koncentracija 
hemikalija. Na primjer, pravilno miješanje izbjeljivača i aktivatora zahtijeva poznavanje osnovnih 
matematičkih operacija, kao što su množenje, dijeljenje i rad s procentima.  
Praktična nastava - U teorijskoj nastavi u sklopu oblasti Hemijski procesi preoblikovanja kose ,učenici stiču 
duboko razumijevanje hemijskih reakcija koje se dešavaju prilikom izbjeljivanja kose. U praktičnom radu, 
ovo teorijsko znanje postaje osnova za pravilnu primjenu hemikalija u procesu izbjeljivanja. Na primjer, 
učenici uče kako da izračunaju potrebnu koncentraciju vodik-peroksida u zavisnosti od željenog nivoa 
izbjeljivanja, vrste kose i drugih faktora. Kroz primjenu tih izračuna, oni mogu odlučiti koji procenat vodik-
peroksida je najsvrsishodniji za specifičan tretman, čime se osigurava siguran i efikasan rezultat. 

 

Mogućnosti odgojnog djelovanja i razvoja ključnih kompetencija – kompetencijski pristup 

 Učenici razvijaju sposobnost samostalnog učenja, istraživanja i prikupljanja informacija o hemijskim 
procesima u frizerstvu. Koriste različite izvore informacija (udžbenici, časopisi, internet) i razvijaju 
strategije za učenje i pamćenje informacija. 

 Učenici analiziraju probleme, identifikuju uzroke i predlažu rješenja u vezi sa hemijskim procesima 
preoblikovanja kose izbjeljivanjem (npr., oštećenje kose, neželjene reakcije). Razvijaju sposobnost 
kritičkog mišljenja i analize. 

 Učenici primjenjuju matematičke principe u analizi i primjeni hemijskih formula i reakcija tokom procesa 
izbjeljivanja kose.  

 Učenici će razvijati vještine saradnje kroz rad u timovima, što će poboljšati njihovu sposobnost 
zajedničkog rješavanja problema i implementacije sigurnosnih procedura. Učenici će naučiti kako 
konstruktivno komunicirati, dijeliti odgovornosti i raditi zajedno na postizanju optimalnih rezultata u 
frizerskom salonu. 

Učenje i podučavanje nastavnog predmeta Mehanički i hemijski frizerski procesi organizira se prema 
definisanim ciljevima i odgojno-obrazovnim ishodima učenja. Nastavnici imaju mogućnost odabira različitih 
metoda rada u skladu s potrebama, interesima i sposobnostima učenika, kao i uslovima rada. Svaki nastavnik 
može osmisliti izvedbu kurikuluma s ciljem što boljeg razvoja kompetencija učenika u oblasti frizerstva. 

Proces učenja usmjeren je na razvoj ključnih stručnih kompetencija, povezivanje teorijskih i praktičnih znanja 
te primjenu sigurnosnih i higijenskih standarda u frizerskoj struci. Naglasak je na mehaničkim i hemijskim 
procesima oblikovanja frizura, primjeni frizerskih preparata, njezi kose i vlasišta te sigurnom radu s hemijskim 
supstancama. Nastava se realizira kroz kombinaciju teorijskih metoda i laboratorijskog rada, omogućavajući 
učenicima da stečena znanja primijene kroz rad u frizerskom salonu. 

Korištenje multimedijalnih materijala, poput video demonstracija, dijagrama i prezentacija, doprinosi boljem 
razumijevanju same strukture dlake, te promjena koje se u njoj dešavajuu tokom hemijskih procesa. 
Laboratorijske vježbe obuhvataju rad sa specijalizovanim mjernim aparatima i posuđem, kao što su analitička 
vaga, menzura, bireta i pipeta što će učenicima omogućiti  da nauče kako pravilno miješati komponente za 
frizerske tretmane, prilagođavajući ih specifičnim potrebama kose i klijenata. Vizualna prezentacija nastavnih 
sadržaja putem LCD projektora omogućava demonstraciju složenih tehnika i procesa. 

Načini realizacije učenja i podučavanja: 

Projektno učenje i podučavanje – učenici kreiraju projekte u kojima povezuju različite aspekte mehaničkih i 
hemijskih frizerskih procesa, analizirajući uticaj tretmana na kosu i vlasište. 
Problemsko učenje i podučavanje – učenici prepoznaju probleme u tretmanima kose, analiziraju moguće 
uzroke (oštećenje kose, reakcije na hemijske supstance) i primjenjuju stečena znanja kako bi pronašli 
optimalna rješenja. 
Praktično učenje i podučavanje – naglasak je na izvođenju laboratorijskih vježbi, gdje učenici kroz rad s 
laboratorijskom opremom i hemikalijama razvijaju tehničke vještine i razumiju hemijske reakcije u dlaci. 

Prijedlog nastavnih metoda: 

Metoda demonstracije i ilustracije – prikazivanje frizerskih tehnika uživo ili putem multimedijalnih materijala 
(videozapisi, animacije, dijagrami). Demonstracija rada s alatima i hemijskim preparatima pomaže učenicima 
u razumijevanju frizerskih postupaka. 
Metoda praktičnog rada – izvođenje laboratorijskih vježbi, primjena tehnoloških operacija u frizerskim 
procedurama, priprema preparata na osnovu tipa kose i kože, te sticanje iskustva u zaštiti kose i vlasišta. 
Sigurnost na radu je prioritet, učenici usvajaju pravilne metode rukovanja alatima i upotrebu zaštitne opreme. 
Metoda usmenog izlaganja – nastavnik kroz teorijska objašnjenja sastava frizerskih preparata, standarda 
kvaliteta i higijenskih regulativa potiče analitičko razmišljanje učenika. 

Preporučuje se kombinacija grupnog i individualnog načina rada, pri čemu učenici prvo rade u grupama na 
analizi karakteristika različitih tipova kose i odabiru odgovarajućih tretmana, a zatim samostalno izvode 
frizerske tretmane, dokumentujući postupke i analizirajući rezultate. 

 

 

PK5 – Učenje i podučavanje 



17 

 

 

U okviru nastave predmeta Mehanički i hemijski frizerski procesi, važno je kontinuirano prikupljati informacije 
o učeničkim postignućima. Ključno je vrednovati učenje prije i tokom nastavnog procesa kako bismo 
pravovremeno unaprijedili razumijevanje i primjenu frizerskih tehnika (vrednovanje za učenje). Također, 
neophodno je vrednovati postignuća nakon završenog procesa učenja kako bismo ocijenili u kojoj mjeri su 
ostvareni ishodi (vrednovanje naučenog). Učenici trebaju biti uključeni u samoprocjenu i promišljanje o 
vlastitom učenju, čime se dodatno potiče razvoj kompetencija i profesionalnih vještina (vrednovanje kao 
učenje). 

Proces vrednovanja treba biti usklađen s ciljevima i ishodima učenja, ali ne smije biti ograničen samo na 
pojedinačne indikatore. U skladu s ciljevima nastavnog predmeta Mehanički i hemijski frizerski procesi, 
vrednovanje obuhvata prikupljanje informacija u sljedećim segmentima: 

Prisjećanje informacija i procedura: Uključuje osnovne pojmove i principe iz mehaničkih i hemijskih procesa 
u frizerstvu, poput tipova kose i vlasišta, reakcija hemijskih sredstava, pravila sigurnosti i higijene pri radu s 
frizerskim preparatima. 

Primjena frizerskih tehnika i hemijskih procesa: Odnosi se na razumijevanje i pravilnu primjenu tehnika 
bojenja, izbjeljivanja, hladne trajne ondulacije, njege kose i vlasišta, uz uvažavanje hemijskih reakcija koje se 
odvijaju tokom tretmana. 

Razvijanje praktičnih vještina: Obuhvata sposobnost preciznog izvođenja tehnoloških operacija i pravilnu 
primjenu hemijskih sredstava u tretmanima za bojenje, bijeljenje, hladnu trajnu ondulaciju i njegu kose, uz 
poštivanje sigurnosnih mjera. 

Tehnike vrednovanja 

Pismene i usmene provjere znanja – Testovi, kvizovi i diskusije o teorijskim osnovama hemijskih i mehaničkih 
frizerskih procesa. 
Praktične provjere – Opažanje rada učenika kroz laboratorijske vježbe, evaluacija kroz check-liste za pravilno 
izvođenje tehnoloških operacija. 
Projektni zadaci – Samostalno osmišljavanje i izvođenje frizerskih tretmana uz analizu korištenih tehnika i 
hemijskih sredstava. 
Eseji i seminarski radovi – Istraživanje tema poput utjecaja hemikalija na kosu i vlasište, ekološki prihvatljive 
alternative u frizerstvu. 
Portfolio i dnevnici učenja – Praćenje napretka učenika kroz bilježenje iskustava i refleksija o naučenom. 

Kod vrednovanja praktičnih zadataka, važno je koristiti check-liste koje uključuju kriterije poput preciznosti u 
izvođenju vježbi,  sigurnog rukovanja mjernim posuđem, aparatima i hemikalijama, te ekološki prihvatljivog 
odlaganja hemijskih proizvoda. 

Efikasno vrednovanje u nastavnom predmetu Mehanički i hemijski frizerski procesi podrazumijeva 
kombinaciju različitih tehnika koje omogućavaju cjelovitu procjenu učeničkih postignuća. Na ovaj način 
vrednovanje ne služi samo za ocjenjivanje, već i za unapređenje procesa učenja, razvoj profesionalnih 
kompetencija i osposobljavanje učenika za pravilnu primjenu mehaničkih i hemijskih principa u frizerskoj 
struci. 

 

PK6 – Vrednovanje u predmetnom kurikulumu 


